
Na sjednici Skupštine Udruženja izbornih zvaničnika u BiH održanoj u Neumu 14. decembra 2002. godine, a na osnovu članova 10, 12 , 18 i 54, stav 1. Zakona o udruženjima i fondacijama Bosne i Hercegovine ("Sl. glasnik BiH", br. 32/01), Skupština Udruženja izbornih zvaničnika u Bosni i Hercegovini, usvaja
S T A T U T

Udruženja izbornih zvaničnika u Bosni i Hercegovini

DIO I – OSNOVNE ODREDBE 

Član 1.

Udruženje izbornih zvaničnika u Bosni i Hercegovini je udruženje koje nastavlja svoj rad i tradiciju djelovanja koja je ustanovljenja rješenjima: Federalnog ministarstva pravde broj 04-05-2-2865/99 od 27.09. 1999. i rješenjem Osnovnog suda u Banjoj Luci broj Rg.154/oo od 05.12.2000.
Član 2.

Ovim Statutom u skladu sa zakonom uređuju se:
· puni i skraćeni naziv Udruženja i sjedište Udruženja
· ciljevi Udruženja
· postupak za primanje i isključivanje članova Udruženja
· organi Udruženja
· pravila za ostvarivanje, korištenje i raspolaganje sredstvima Udruženja i nadzor nad korištenjem tih sredstava
· javnost rada
· postupak za izmjenu i dopunu Statuta i donošenje drugih akata
· oblik i sadržaj pečata
· zastupanje Udruženja
· uvjeti i postupak za pripajanje, razdvajanje, transformaciju ili prestanak rada Udruženja
· postupak za raspolaganje imovinom i drugim sredstvima u slučaju raspuštanja ili prestanka rada Udruženja
· druga pitanja od značaja za organizaciju i djelovanje Udruženja
Član 3.

Predsjednici, sekretari, bivši i sadašnji članovi izbornih komisija i izborni stručnjaci u Bosni i Hercegovini koji posjeduju slično iskustvo, dobrovoljno formiraju Udruženje izbornih zvaničnika u Bosni i Hercegovini (u daljnjem tekstu "Udruženje") u svrhu razmjene ideja i iskustava kako bi usavršili svoje sposobnosti za izvršavanje zadataka na najprofesionalniji mogući način, promovirali neovisnost izbornih komisija i kako bi osigurali poštivanje i ostvarivanje zajedničkih ciljeva,i razvoj demokratskih procesa i odgovorne vlasti i uprave u Bosni i Hercegovini.
Član 4.

Udruženje će prvenstveno težiti progresivnom napretku demokratskih izbora, kako bi se osigurala pravednost i povjerenje javnosti u izborni proces. Kredo Udruženja će se, prije svega, zasnivati na profesionalizmu njegovih članova.
Udruženje će biti neprofitna organizacija, neovisna o Vladi i političkim strankama, i sastojat će se od dobrovoljnih članova i biti otvoreno za sve građane Bosne i Hercegovine i drugih zemalja, koji trenutno rade ili su radili u izbornim komisijama, bez obzira na naciju, vjeroispovijest, političko opredjeljenje, rasu ili druge karakteristike.

Udruženje će biti pravni organ koji podliježe domaćim i međunarodnim zakonima s ciljem da postane dio Evropskog udruženja. Osnovano je u svrhu osiguravanja foruma kako bi se ostvarili interesi Udruženja u vođenju javnih aktivnosti za unapređenje ciljeva Udruženja.

Udruženje se može povezivati i surađivati s drugim udruženjima u zemlji i inozemstvu, a koja imaju iste ili slične ciljeve. Svrha takve saradnje je razvoj demokratije, stvaranje uslova za bolje poštivanje ljudskih prava i sloboda, te uspostavljanje odgovorne vlasti i uprave u Bosni i Hercegovini.
DIO II – NAZIV I SJEDIŠTE UDRUŽENJA 

Član 5.

Puni naziv Udruženja je:
UDRUŽENJE IZBORNIH ZVANIČNIKA U BOSNI I HERCEGOVINI

УДРУЖЕЊЕ ИЗБОРНИХ СЛУЖБЕНИКА У БОСНИ И ХЕРЦЕГОВИНИ
UDRUGA IZBORNIH DUŽNOSNIKA U BOSNI I HERCEGOVINI

Skraćeni naziv Udruženja je:

U I Z B i H
У И С Б и Х
U I D B i H
Naziv Udruženja na engleskom jeziku je:
ASSOCIATION OF ELECTION OFFICIALS IN BOSNIA AND HERZEGOVINA 

Skraćeni naziv na engleskom jeziku je:

A E O B i H
Član 6.

Udruženje djeluje na području Bosne i Hercegovine. Sjedište Udruženja je Sarajevo, Muse Ćazima Ćatića 12.
DIO III – SVRHA, PROGRAMSKI CILJEVI I DJELATNOST UDRUŽENJA 

Član 7.

Svrha Udruženja je:
· Osiguranje politički neopredijeljenog foruma u Bosni i Hercegovini koji će služiti za razmjenu informacija između izbornih organa vlasti, kako bi se diskutiralo i radilo na načine koji bi promovirali demokratske, otvorene i transparentne izbore.
Programski ciljevi:
1. Rad na unapređenju izbornog sistema, praćenje komparativnih izbornih sistema u demokratskim zemljama u svijetu i davanje inicijativa zakonodavnoj vlasti.
2. Podizanje profesionalizma izbornih zvaničnika radi unapređenja rada na provođenju izbora (edukacija učesnika izbornog procesa).
3. Promoviranje otvorenih i transparentnih izbora putem razmjene iskustava i informacija u vezi s izbornim zakonom i procedurama, tehnologijama, administrativnom praksom i obrazovanjem birača.
4. Promoviranje principa neovisnosti i nepristrasnosti izbornih komisija i njenih članova. 
5. Podizanje nivoa svijesti izbornih zvaničnika za ostvarenje visokog stepena integriteta, s dobrim osjećajem za javnu službu, poznavanjem rada u vezi s izbornim procesima i iskustvom u izbornom procesu, i s odanošću principima demokratskih izbora.
6. Promoviranje principa učešća u izbornim procesima od građana, političkih kandidata i stranaka, te politički nezavisnih građanskih organizacija.
7. Unapređenje izvora informacija i istraživanja u vezi s izborima, radi promoviranja povjerenja javnosti u izborni proces i rezultate izbora.
8. Razvijanje građanskih edukativnih programa za motiviranje većeg učešća građana na izborima.
Član 8.

Radi ostvarenja programskih ciljeva Udruženje će:
· organizirati predavanja i seminare i učestvovati na savjetovanjima i seminarima drugih udruženja i institucija;
· inicirati izmjene zakona i drugih propisa radi unapređenja izbornog sistema i izbornog procesa;
· zauzimati stavove po pitanjima izbornog procesa i upoznavati javnost i nadležne organe o zauzetim stavovima;
· izdavati časopise i stručne publikacije;
· pružati pomoć članovima Udruženja u njihovom stručnom usavršavanju i obavljanju izbornih zadataka.
DIO IV - ČLANSTVO U UDRUŽENJU I PRAVA I DUŽNOSTI ČLANOVA UDRUŽENJA 

Član 9.

U Udruženju postoje sljedeće kategorije članstva:
1. Redovni članovi, s pravom glasa i pravom da budu birani u organe i odbore Udruženja - Redovno članstvo je otvoreno za građane Bosne i Hercegovine koji su članovi izborne komisije, građane koji su ranije bili članovi izbornih komisija i građane koji imaju slično iskustvo. Redovno članstvo Udruženja se zasniva prema općini mjesta prebivališta.
2. Pridruženi članovi, bez prava glasa - Ovo članstvo je otvoreno za građane Bosne i Hercegovine ili drugih zemalja, koji su zainteresirani za provođenje izbora, a druga vrsta članstva im nije dostupna. Pridruženo članstvo, ukoliko je primjenjivo, zasniva se prema općini mjesta prebivališta.
3. Počasni članovi, bez prava glasa - Ovo članstvo se dodjeljuje kao priznanje onim osobama koje su svojim radom i pomaganjem doprinijele razvoju Udruženja. Počasno članstvo, ukoliko je primjenjivo, zasniva se prema općini mjesta prebivališta.
Upravni odbor Udruženja odlučuje o proglašavanju redovnih, pridruženih i počasnih članova Udruženja. Kao uvjet za članstvo, svi pojedinci moraju potpisati izjavu kojom potvrđuju da prihvataju Statut i Profesionalne standarde ponašanja.
Član 10.

Član Udruženja posjeduje člansku kartu čiju formu i sadržinu propisuje Upravni odbor Udruženja.
Član 11.

Prava člana Udruženja su da: 

· učestvuje u radu Udruženja,

· bira i da bude biran u organe Udruženja (samo redovni članovi),
· bude upoznat s radom svih organa Udruženja,
· daje prijedloge i preporuke u vezi s aktivnostima Udruženja,
· učestvuje na predavanjima, seminarima, savjetovanjima i drugim stručnim skupovima,

· uživa zaštitu Udruženja kako je predviđeno ovim Statutom.
Član 12.

Dužnosti članova Udruženja su da:
· učestvuju u radu Udruženja i njegovim organima,
· provode odluke i zaključke organa Udruženja,
· surađuje s drugim članovima Udruženja radi ostvarivanja programskih ciljeva i zadataka Udruženja,
· štite i promoviraju ugled Udruženja,
· pridržavaju se ovog Statuta i Profesionalnih standarda ponašanja, i
· plaćaju članarinu na vrijeme.
Član 13.

Članstvo u Udruženju prestaje nakon što se desi sljedeće:
· istupanje,
· neplaćanje članarine na vrijeme,
· smrt,
· isključenje, nakon što se utvrdi da je član Udruženja prekršio odredbe ovog Statuta ili Profesionalnih standarda ponašanja Udruženja.
Član 14.

Prijedlog za isključenje iz članstva, na osnovu argumenata, može biti dat od bilo kojeg člana Udruženja, odgovarajućem Regionalnom odboru ogranka, koji će odrediti da li je prijedlog opravdan. Ako Regionalni odbor ogranka zaključi da je prijedlog za isključenje iz članstva opravdan, predsjednik ogranka će taj prijedlog proslijediti Sudu časti za donošenje odluke.

Odluka Suda časti za isključenje iz članstva bit će izdata u pisanoj formi i počet će se primjenjivati ne kasnije od 30 dana nakon datuma kada je Sud časti donio odluku. Odluka Suda časti će biti konačna, osim u slučaju podnošenja žalbe na odluku. Rok od 15 dana, od datuma prijema odluke o isključenju člana, dat je za podnošenje žalbe na odluku Suda časti o isključenju iz članstva. Žalba će biti proslijeđena Upravnom odboru Udruženja, koje će ponovno razmotriti odluku Suda časti. Odluka Upravnog odbora Udruženja će biti konačna.
Svakom članu Udruženja, čiji se predmet za isključenje iz članstva nalazi na Sudu časti ili pred Upravnim odborom Udruženja, bit će data prilika da odgovori na optužbe i da prezentira slučaj na fer i prikladan način.
Član 15.

Konačna odluka o isključenju može biti proslijeđena odgovarajućoj izbornoj komisiji, što može biti osnov za pokretanje odgovarajućih mjera protiv osobe koja je isključena iz članstva.
DIO V – ORGANIZACIJSKA STRUKTURA UDRUŽENJA 

Jedinice na nivou općine i ogranaka 

Član 16.

Udruženje djeluje kroz razgranatu strukturu od četiri (4) regionalna ogranka. Regionalni ogranci nalaze se: u Banjoj Luci, Mostaru, Sarajevu i Tuzli i pokrivaju teritorij cijele Bosne i Hercegovine.

Regionalni ogranak Banja Luka obuhvata općine: Banja Luka, Čelinac, Skender Vakuf/Kneževo, Kotor Varoš, Bosanska Gradiška/Gradiška, Laktaši, Srbac, Prnjavor, Travnik, Novi Travnik, Vitez, Busovača, Fojnica, Kiseljak, Kreševo, Bosanski Novi/Novi Grad, Bosanska/Kozarska Dubica, Prijedor, Sanski Most, SM/Srpski Sanski Most, Drvar/Srpski Drvar, Ključ, Ključ/Ribnik, Kostajnica, Bihać, Bosanska Krupa, Bosanska Krupa/Krupa na Uni, Bosanski Petrovac, Bosanski Petrovac/Petrovac, Cazin, Velika Kladuša, Bužim, Jajce, Jajce/Jezero, Dobretići, Šipovo, Donji Vkuf, Kupres/Srpski Kupres, Bugojno, Gornji Vakuf-Uskoplje, Mrkonjić Grad.

Regionalni ogranak Mostar obuhvata općine: Mostar Jug, Mostar Jugoistok, Mostar Jugozapad, Mostar Sjever, Mostar Stari Grad, Mostar Zapad, Mostar Cent.Zona, Prozor/Prozor Rama, Konjic, Jablanica, Čitluk, Čapljina, Neum, Stolac, Ravno, Posušje, Grude, Široki Brijeg, Ljubuški, Mostar/Srpski Mostar, Nevesinje, Gacko, Stolac/Berkovići, Ljubinje, Bileća, Trebinje, Drvar, Bosansko Grahovo/Grahovo, Glamoč, Livno, Kupres, Tomislavgrad.

Regionalni ogranak Sarajevo obuhvata općine: Ilijaš, Hadžići, Ilidža, Ilidža/Srpska Ilidža, Novi Grad Sarajevo, Vogošća, Centar Sarajevo, Stari Grad Sarajevo, Novo Sarajevo, Novo Sarajevo/Srpsko Novo Sarajevo, Stari Grad/Srpski Stari Grad, Trnovo (FBIH), Trnovo (RS), Kalinovik, Pale (FBIH), Pale (RS), Foča/Srbinje, Goražde, Goražde/Srpsko Goražde, Čajniče, Han Pijesak, Višegrad, Sokolac, Rogatica, Rudo, Srebrenica, Bratunac, Foča (FBIH).

Regionalni ogranak Tuzla obuhvata općine: Lukavac, Srebrenik, Tuzla, Banovići, Živinice, Bijeljina, Lopare, Lopare/Čelić, Teočak, Ugljevik, Maglaj, Žepče, Zavidovići, Zenica, Kakanj, Vareš, Olovo, Visoko, Breza, Kalesija, Kalesija/Osmaci, Sapna, Zvornik, Kladanj, Šehovići, Vlasenica, Milići, Derventa, Doboj Istok, Doboj Jug, Doboj, Tešanj, Gračanica, Gračanica/Petrovo, Teslić, Usora, Bosanski Brod/Srpski Brod, Odžak, Odžak/Vukosavlje, Domaljevac-Šamac, Bosanski Šamac / Šamac, Orašje, Orašje/Srpsko Orašje, Modriča, Gradačac, Gradačac/Pelagićevo i Brčko Distrikt.

Članstvo Udruženja koordinira se kroz ogranke.

U okviru ogranaka organiziraju se sekcije.
Član 17.

Ogranak može dati prijedloge ili izvještaje Skupštini Udruženja za teme diskusija ili aktivnosti. Skupština Udruženja može davati prijedloge ili izvještaje ograncima za komentar ili druge aktivnosti.
Član 18.

Organi ogranka su Skupština ogranka i Regionalni odbor.
Član 19.

Skupštinu ogranka čine svi redovni članovi ogranka Udruženja.

Svaka Skupština ogranka održava se po potrebi, a saziva je Regionalni odbor ogranka.
Član 20.

Skupština ogranka bira Regionalni odbor, na vrijeme od četiri godine.

Regionalni odbor čine predsjednik, potpredsjednik i sekretar. Regionalni odbor izvršava odluke koje je donijela Skupština ogranka. Predsjednik Regionalnog odbora predstavlja ogranak i odgovoran je za poslove ogranka.
Član 21.

Upravni odbor Udruženja određuje procenat sakupljene članarine Udruženja, koji će biti dodijeljen svakom ogranku.
Član 22.

Upravni odbor Udruženja može odobriti pojedinom ogranku i dodatna sredstva.
Član 23.

Skupština ogranka može donijeti pravila ogranka u skladu s kojima se regulira djelovanje ogranka. Ako pravila ogranka nisu donesena ili nije pravilno regulirano neko pitanje na osnovu pravila i u skladu sa Statutom, bit će primijenjen Statut Udruženja.
Član 24.

Ogranak Udruženja nema svojstvo pravne osobe.
DIO VI – ORGANI UDRUŽENJA 

Član 25.

Organi Udruženja su:

· Skupština Udruženja,

· Upravni odbor Udruženja,

· Sud časti Udruženja, i

· Nadzorni odbor Udruženja.
Skupština Udruženja 

Član 26.

Skupština Udruženja je najviši organ Udruženja, s mandatom od četiri godine. Skupštinu Udruženja čini šezdeset (60) predstavnika.
Skupština Udruženja će se sastojati od po 15 predstavnika iz svakog regionalnog ogranka Udruženja. Skupština svakog ogranka Udruženja bira svoje predstavnike za Skupštinu Udruženja.

Svaki ogranak mora izabrati jednak broj predstavnika Bošnjaka, Hrvata, i Srba. Ogranak može delegirati više od jednog predstavnika iz jedne općine, ako je neophodno da se postigne jednaka etnička zastupljenost.
Član 27.

Skupštinu Udruženja saziva Upravni odbor Udruženja.

Redovna Skupština se održava najmanje jedanput u dvije godine, a vanredna prema potrebi.

Vanrednu Skupštinu saziva Upravni odbor na vlastitu inicijativu, na zahtjev Regionalnog odbora jednog od ogranaka Udruženja, ili na zahtjev trećine članova Udruženja.
Sazivanje redovne ili vanredne Skupštine Udruženja mora se najaviti najmanje osam dana prije održavanja, s označenim vremenom i mjestom održavanja i prijedlogom dnevnog reda.
Član 28.

Skupština može zasjedati ako je prisutna natpolovična većina članova Skupštine Udruženja, a odluke se donose ako za njih glasaju dvije trećine prisutnih članova Skupštine Udruženja.

Skupština donosi odluke javnim glasanjem. Međutim, Skupština može odlučiti da se odluke o pojedinim pitanjima donose tajnim glasanjem.
Član 29.

Radom Skupštine rukovodi Radno predsjedništvo Skupštine, koje između svojih članova bira predsjedavajućeg.
Član 30.

Skupština Udruženja je ovlaštena da:

1. donosi Statut, izmjene i dopune Statutu i druge akte određene Statutom,
2. donosi poslovnik o svom radu,
3. bira i razrješava članove Upravnog odbora Udruženja, Nadzornog odbora i Suda časti, i

4. donosi odluku o pripajanju, razdvajanju, transformaciji, raspuštanju i prestanku rada Udruženja,

5. odlučuje o svim drugim pitanjima koja nisu u nadležnosti drugih organa Udruženja.
Upravni odbor Udruženja 

Član 31.

Upravni odbor je organ upravljanja Udruženja i broji trinaest (13) članova, čiji mandat traje četiri godine.

Svaki ogranak mora imati najmanje tri predstavnika u Upravnom odboru Udruženja.

Predsjednici regionalnih odbora po funkciji su članovi Upravnog odbora Udruženja.
Član 32.

Članovi Upravnog odbora Udruženja, na svojoj prvoj sjednici, iz svojih redova biraju predsjednika, dva zamjenika predsjednika, sekretara i blagajnika.

Predsjednik i dva zamjenika predsjednika Upravnog odbora Udruženja su iz različitih konstitutivnih naroda BiH.

Svakih 16 (šesnaest) mjeseci predsjednik i dva zamjenika predsjednika se rotiraju na svojim funkcijama.
Član 33.

Kvorum, koji je neophodan da bi Upravni odbor Udruženja održao zasjedanje, čini sedam (7) članova. Upravni odbor Udruženja odlučuje većinom glasova, prisutnih članova na sjednici.
Član 34.

Upravni odbor Udruženja izvršava odluke sa Skupštine Udruženja i rukovodi radom Udruženja između zasjedanja Skupštine.

Upravni odbor Udruženja donosi odluke o obavljanju sljedećih poslova:
· priprema sjednice Skupštine,
· utvrđuje prijedlog Statuta i njegove izmjene i dopune,
· donosi Poslovnik o svom radu,
· donosi program rada, razmatra i usvaja izvještaje organa Udruženja,
· provodi odluke, zaključke i druge akte koje donosi Skupština,
· donosi finansijski plan i završni račun, te raspolaže sredstvima u okviru finansijskog plana,
· utvrđuje pravila u postupku pred Sudom časti,
· osniva komitete i imenuje članove koje kandidiraju ogranci, i odobrava
· planove i programe rada komiteta,
· koordinira aktivnosti u vezi s radom komiteta i
· ocjenjuje individualni rad predsjednika, potpredsjednika, sekretara, i

· blagajnika Upravnog odbora Udruženja, predsjedavajućih komiteta, kao i

· delegata u drugim Udruženjima,

· Utvrđuje procedure kojima se uređuje poslovanje Udruženja i rad Sekretarijata i

· Odlučuje o svim pitanjima koja nisu u isključivoj nadležnosti Skupštine
Član 35.

Predsjednik Upravnog odbora Udruženja predstavlja i zastupa Udruženje, i istovremeno je predsjednik Udruženja.
Udruženje predstavlja i zastupa i izvršni direktor Sekretarijata.

U slučaju spriječenosti ili odsutnosti, predsjednika mijenja potpredsjednik kojeg odredi Upravni odbor Udruženja.
Predsjednik Upravnog odbora može ovisno o potrebama dati punomoć izvršnom direktoru Sekretarijata Udruženja, za obavljanje određenih poslova i zastupanje i predstavljanje Udruženja. Ta osoba podnosi izvještaj o svojim radnjama Upravnom odboru Udruženja.
Član 36.

Predsjednik Upravnog odbora saziva sjednice Upravnog odbora Udruženja, zakazuje sjednice Skupštine Udruženja, te rukovodi radom Skupštine Udruženja do izbora Radnog predsjedništva Skupštine.
Predsjednik Upravnog odbora Udruženja implementira odluke Skupštine i Upravnog odbora Udruženja u skladu sa Statutom Udruženja.
Za svoj rad predsjednik Upravnog odbora odgovara Skupštini i Upravnom odboru Udruženja.
Član 37.

Sekretar Upravnog odbora Udruženja priprema sjednice Upravnog odbora, priprema izvještaje o radu, vodi sve potrebne evidencije članstva, pomaže predsjedniku Upravnog odbora u radu i obavlja druge poslove koje mu/joj povjeri Upravni odbor i Skupština Udruženja, u saradnji sa Sekretarijatom Udruženja.
U slučaju odsutnosti, dužnosti sekretara obavljat će član Upravnog odbora kojeg imenuje Upravni odbor Udruženja. Za svoj rad sekretar odgovara Upravnom odboru Udruženja.
Sud časti Udruženja
Član 38.

Udruženje ima Sud časti koji se sastoji od pet članova.
Članove Suda časti bira Skupština Udruženja, na period od četiri godine. Članovi Suda časti biraju jednog od svojih članova za predsjedavajućeg.
Član 39.

Sud časti utvrđuje povrede Statuta, i donosi odluke o izdavanju upozorenja ili isključenju člana iz članstva Udruženja, u skladu s pravilima o postupku pred Sudom časti, koji usvaja Upravni odbor Udruženja.
Član 40.

Sud časti donosi odluke većinom glasova.
Nadzorni odbor Udruženja 

Član 41.

Skupština Udruženja bira tri člana Udruženja u Nadzorni odbor, na period od četiri godine, a članovi Nadzornog odbora biraju jednog od svojih članova za predsjedavajućeg.
Član 42.

Nadzorni odbor nadgleda rad Upravnog odbora i drugih organa Udruženja, najmanje jednom pregleda rezultate materijalno-finansijskog poslovanja Udruženja i podnosi godišnji izvještaj Skupštini Udruženja.
Nadzorni odbor radi u sjednicama i sve odluke donosi većinom glasova.
Komiteti Udruženja 

Član 43.

Udruženje, u ostvarivanju svojih ciljeva, poslovno i operativno djeluje putem stalnih komiteta (komisija). Upravni odbor Udruženja može osnovati povremene komisije za obavljanje određenih poslova.

Komitetom rukovodi predsjedavajući kojeg imenuje Upravni odbor Udruženja.
U hitnim slučajevima izvršni direktor Sekretarijata u dogovoru sa predsjednikom Upravnog odbora može formirati povremene komisije.

Član 44.

Stalni komiteti Udruženja su:
1. Komitet za edukaciju, i
2. Komitet za informiranje.
Komiteti pripremaju planove i programe rada koje odobrava Upravni odbor Udruženja.
Član 45.

Svaki ogranak kandidira po dva člana za izbor u svaki od komiteta.
Pravni savjet Udruženja 

Član 46.

Udruženje ima Pravni savjet koji je savjetodavni organ Upravnog odbora Udruženja.

Članove Pravnog savjeta, čiji je broj neograničen, imenuje Upravni odbor Udruženja iz reda istaknutih članova Udruženja koji su iskusni diplomirani pravnici i osobe s izbornim iskustvom.

Pravni savjet inicira i priprema donošenje akata Udruženja, razmatra prijedloge izbornih propisa i učestvuje u njihovoj pripremi, te obavlja i druge stručne poslove za Upravni odbor i Udruženje.
Sekretarijat Udruženja 

Član 47.

Udruženje može imati Sekretarijat s profesionalno zaposlenim osobama.

Sekretarijat obavlja stručne, administrativno-tehničke, finansijske, personalne i druge stručne poslove za potrebe Udruženja.
Radom Sekretarijata Udruženja rukovodi Izvršni direktor koji je ovlašeten da donosi odluke vezane za rad stalno i povremeno zaposlenih lica, te izvršava druge poslove navedene u procedurama iz člana 34.

Član 48.

Rad Udruženja je javan.
Javnost rada se ostvaruje davanjem izjava, objavljivanjem publikacija ili biltena, koji se distribuiraju članstvu i ostalim organizacijama i medijima u kojima se objavljuju članci, izvještaji ogranaka, komiteta, kao i najnovija globalna dostignuća.
Odluku o davanju izjava, izdavanju publikacija ili biltena i određivanju osoba koje će biti zadužene za to, donosi Upravni odbor Udruženja.
Član 49.

Kod imenovanja ili izbora članova organa Udruženja, vodit će se računa o poštenoj nacionalnoj i teritorijalnoj zastupljenosti članova Udruženja.
Nosioci političkih funkcija ne mogu biti i nosioci funkcija u Udruženju.
DIO VII – IZVORI FINANSIRANJA 

Član 50.

Udruženje ima svoj finansijski račun.

Udruženje vodi knjigovodstvo i sastavlja odgovarajuće finansijske izvještaje.
Član 51.

Sredstva za rad Udruženje stiče od:
· članarine, čiju visinu utvrđuje Upravni odbor,
· poklona, donacija, nasljedstva, i pokroviteljstava pravnih i fizičkih osoba, ili drugih, pod uvjetom da oni ne utječu na neovisnost i nepristrasnost rada Udruženja i njegovih članova, i
· drugih načina finansiranja.
Finansijsko - materijalna sredstva Udruženja vode se u skladu sa standardnim računovodstvenim procedurama koje su propisane zakonom.
Sekretarijat Udruženja vodi evidenciju o prihodima i rashodima Udruženja.
Sekretarijat Udruženja vodi evidenciju o pokretnoj i nepokretnoj imovini Udruženja, i vrijednost imovine unosi u godišnji bilans.
Član 52.

Nalog za isplatu odobrava predsjednik Upravnog odbora Udruženja, a supotpisuje ga sekretar Upravnog odbora ili osoba koju ovlasti Upravni odbor, u skladu sa Procedurom o finansijskom poslovanju.
DIO VIII – PROFESIONALNI STANDARDI PONAŠANJA 

Član 53.

Udruženje vjeruje da je povjerenje javnosti u one koji su odgovorni za provođenje izbora esencijalno za dobrobit demokratije u Bosni i Hercegovini i, da bi se to postiglo, o izbornim pitanjima se mora kontinuirano diskutirati na javnim skupovima. Kako bi bili očuvani najviši standardi ponašanja članova Udruženja u javnom domenu, Udruženje usvaja Profesionalne standarde ponašanja kojih će se pridržavati svi članovi Udruženja. Poštivanje ovih standarda, u svakom trenutku, uvjet je za kontinuirano članstvo u Udruženju. 

Profesionalni standardi ponašanja članova Udruženja
Članovi Udruženja će se, u svakom trenutku, ponašati profesionalno u obavljanju svojih izbornih dužnosti, biti predani fer i nepristrasnom tretiranju izbornih pitanja. Učestvovat će u javnoj debati i raspravljati o pitanjima koja se tiču izbora, bez pristrasnosti ili predrasuda, i bit će odani unapređenju izbornih pitanja ili procesa koji služe izbornom tijelu i promoviraju demokratsko društvo.
Članovi Udruženja će se, također, pridržavati sljedećih standarda:

· u duhu kolegijalnosti, biti odani ciljevima, programskim ciljevima i aktivnostima Udruženja;
· štititi i održavati najviše standarde profesionalizma u svom radu i uzdržavati se od bilo kakvog ponašanja koje može ugroziti reputaciju ili dobru poziciju Udruženja u javnom domenu;
· obavljati sve dužnosti i ostvarivati ciljeve ustanovljene ovim Statutom bez pristrasnosti prema političkoj ideologiji, rasi, vjeroispovijesti, naciji, spolu ili drugim predrasudama;

· raditi u skladu sa zakonima i administrativnim praksama koje reguliraju provođenje izbora, i odano i stručno obavljati službene izborne dužnosti;

· poštivati povjerenje javnosti u izborne zvaničnike i uzdržavati se od zloupotrebe javne funkcije za ostvarivanje lične dobiti;

· čuvati povjerljive informacije Udruženja koje nisu za širu distribuciju;

· redovno učestvovati u aktivnostima Udruženja;

· promovirati i štititi interese Udruženja i podsticati odgovarajuće osobe da podnesu molbu za članstvo u Udruženju; i

· podsticati edukaciju i obuku učesnika uključenih u izborni proces kroz organiziranje seminara i konferencija od Udruženja i široj javnosti promovirati širenje informacija o izbornom procesu.
DIO IX – IZGLED I OBLIK PEČATA 

Član 54.

Udruženje ima svoj pečat i štambilj.
Pečat je okruglog oblika, prečnika 30mm i sadrži naziv i sjedište Udruženja na bosanskom, hrvatskom i srpskom jeziku, ispisan latiničnim i ćiriličnim pismom u koncentričnim krugovima, sa grafičkim znakom Udruženja u sredini.

Štambilj je pravougaonog oblika i sadrži naziv i sjedišta Udruženja, broj akta i datum.
Član 55.

Udruženje ima grafički znak koji nosi riječ "izbori" - na latiničnom i ćiriličnom pismu.
Član 56.

Broj, upotreba, čuvanje i uništenje pečata i znaka reguliraju se posebnim uputstvima koja donosi Upravni odbor Udruženja.
Član 57.

Udruženje se upisuje u odgovarajući registar i danom upisa stiče status pravne osobe.
DIO X – PRESTANAK RADA UDRUŽENJA 
Član 58.

Udruženje može prestati s radom dobrovoljno ili po sili zakona i pod uvjetima utvrđenim zakonom.
Udruženje može prestati s radom dobrovoljno na osnovu odluke Skupštine Udruženja koja se donosi 2/3 većinom članova Skupštine.
Po sili zakona Udruženje prestaje s radom na osnovu rješenja Ministarstva civilnih poslova i komunikacija, pod uvjetima utvrđenim Zakonom.
Član 59.

U slučaju prestanka rada Udruženja, imovina Udruženja, nakon izmirenja obaveza, predaje se Udruženju s istim ili sličnim programskim ciljevima, odnosno Vijeću ministara BiH, odlukom Skupštine Udruženja ili, ukoliko to nije moguće, odlukom Upravnog odbora Udruženja.
Član 60.

Kada Udruženje prestane s radom, predsjednik Upravnog odbora Udruženja će podnijeti zahtjev nadležnom organu za brisanje Udruženja iz registra.

DIO XI – ZAVRŠNE ODREDBE 

Član 61.

Nacrt Statuta i izmjene i dopune Statuta priprema i utvrđuje Upravni odbor Udruženja i upućuje ih na javnu raspravu. Javna rasprava traje najmanje trideset (30) dana.
Upravni odbor Udruženja razmatra primjedbe i prijedloge date u raspravi, zauzima stavove o njima, utvrđuje Prijedlog Statuta, odnosno izmjene i dopune Statuta i upućuje ih Skupštini Udruženja na usvajanje.
Član 62.

Ovaj Statut je urađen na bosanskom, hrvatskom, srpskom, i engleskom jeziku, na latiničnom i ćiriličnom pismu. U slučaju nejasnoća u interpretiranju ovoga Statuta, u odlučivanju je mjerodavna Skupština Udruženja.
Član 63.

Ovaj Statut stupa na snagu danom donošenja.
Član 64.

Danom stupanja na snagu ovoga Statuta prestaje važiti Statut Udruženja usvojen 11.09.1999. godine., kao i njegove izmjene i dopune usvojene 08.12.2001. godine.
Član 65.
Ovaj prečišćen tekst sadrži tekst Statuta Udruženja usvojenog na Četvrtoj Skupštini Udruženja održanoj u Neumu 14.12.2002. godine, statutarnu odluku o izmjenama i dopunama Statuta UIZBiH usvojenu na Petoj Skupštini Udruženja, dana 27.03.2004. godine, te statutarnu odluku o izmjenama i dopunama Statuta UIZBiH usvojenu na sjednici održanoj 26.09.2008. godine u Sarajevu.

